
12.00.00 – Юридик фанлар 

 

Урманбаева Ферузахон Саттаровна 
ТДЮУ мустақил тадқиқотчиси 

 

ВАСИЙЛИК ВА ҲОМИЙЛИКНИНГ ЗАРУРИЯТИ ВА МОҲИЯТИ 

 
Аннотация. Ушбу мақолада васийлик ва ҳомийлик органларининг вазифалари, васийлик ва 

ҳомийликка оид қонунчилик, васийлик ва ҳомийликдаги шаҳсларнинг ҳуқуқ ва манфаатлари, васийлик 
ва ҳомийликнинг зарурияти ва моҳиятига оид масалалар кўриб чиқилган. Шунингдек, Ҳ.Р 
Раҳмонқуловнинг, Н.А Ашурова , Ф.М.Отахўжаев каби олимларнинг васийлик ва ҳомийликка оид 
фикрлари келтириб ўтилган. 

Ўзбекистон Республикасида олиб борилаётган ислоҳотларнинг асосий 

мақсадларидан бири фуқароларнинг ҳуқуқ ва манфаатларини кафолатли тизимини 

таъминлаш ҳисобланади. Бунда аҳолининг ижтимоий муҳофазага муҳтож қатламини 

социал жиҳатдан таъминлаш чоралари белгилаш ҳамда вояга етмаганларнинг ҳуқуқ ва 

манфаатларини ҳимоя қилиш алоҳида ўрин тутади. Маълумки, вояга етмаганларнинг 

ҳуқуқ ва манфаатлари бевосита уларнинг ота-оналари томонидан амалга оширилади ва 

ота-оналар қонуний вакиллар сифатида уларнинг ҳуқуқларини ҳимоя қилиш, улар 

номидан битим ва шартномалар тузиш, уларнинг хатти-ҳаракатлари учун жавоб бериш 

каби вазифаларни бажарадилар. Бироқ вояга етмаганларнинг ота-оналари бўлмайдиган 

бўлса, уларга нисбатан васий ва ҳомий тайинланиши ва унга нисбатан вояга 

етмаганларнинг ҳуқуқ ва манфаатларини амалга ошириш ва муҳофаза қилиш 

вазифаларини белгилаш лозим бўлади. 

Васий ва ҳомийнинг вазифалари энг аввало вояга етмаган шахснинг баркамол 

инсон сифатида камол топиши, вояга етгач ўзининг ҳуқуқларини амалга ошира олишга 

тайёр бўлишига қаратилиши лозим. Бир қатор мутахассисларнинг қайд этишича, 

васийлик ва ҳомийлик бугунги кунда вояга етмаганларнинг моддий таъминоти, 

уларнинг мулкий ҳуқуқларини амалга оширишда алоҳида ўрин тутади. 

Бугунги кунда ҳам васийлик ва ҳомийлик масаласи ва мазкур институт билан 

боғлиқ қоидалар амалдаги қонунчиликда мустаҳкамланган. Энг аввало васийлик ва 

ҳомийлик билан боғлиқ қоидалар Ўзбекистон Республикасининг Конституциясида 64-

моддаси 2-қисмида белгиланган бўлиб, унга кўра, давлат ва жамият етим болаларни ва 

ота-оналарининг васийлигидан маҳрум бўлган болаларни боқиш, тарбиялаш ва 

ўқитишни таъминлайди, болаларга бағишланган хайрия фаолиятларни 

рағбатлантиради. 

Васийлик ва ҳомийликка оид қоидаларни назарда тутувчи навбатдаги қонун 

ҳужжати бу Ўзбекистон Республикасининг Фуқаролик кодексидир. Мазкур кодекснинг 

32-моддаси 1-қисмига биноан, васийлик ва ҳомийлик муомалага лаёқатсиз ёки 

муомалага тўлиқ лаёқатли бўлмаган фуқароларнинг ҳуқуқ ва манфаатларини ҳимоя 

қилиш учун белгиланади. Вояга етмаганларга васийлик ва ҳомийлик уларни тарбиялаш 

мақсадида ҳам белгиланади. Васийлар ва ҳомийларнинг бунга тегишли ҳуқуқ ва 

бурчлари қонун ҳужжатлари билан белгиланади. 

Васийлик ва ҳомийлик ўз ҳуқуқ ва манфаатларини ўзлари мустақил ҳимоя 

қилишга қийналадиган ёки эплай олмайдиган фуқароларни ҳимоя қилиш усулидир. 

Вояга етмаганлар учун эса васийлик ва ҳомийлик уларни оилада тарбияланиши учун 

имкониятдир. Умуман олганда эса, васийлик ва ҳомийлик таркибига фуқаролик, оила, 

маъмурий ҳуқуқ қоидаларини олган комплекс ҳуқуқий институт ҳисобланади. 

Ҳ.Р.Раҳмонқуловнинг фикрича, ҳуқуқ лаёқатига эга бўлган ҳар бир шахс қонун 

билан тақиқланмаган, фуқаролик ҳуқуқи нормалари билан тартибга солинадиган 

муносабатларда иштирок этиши ва бундай муносабатлар бўйича тегишли ҳуқуқларга 

эга бўлиш ва мажбуриятлар олиш имкониятига эга. Лекин ҳамма фуқаролар ҳам ўз 

ҳуқуқларини ва мажбуриятларини бажаришни шахсан ўзлари мустақил равишда амалга 

ошириш лаёқатига эга эмас, бунга уларнинг муомала лаёқати чекланганлиги ёки улар 

умуман муомалага лаёқатсиз деб топилганлиги сабаб бўлади. Шунинг учун ҳам бундай 

фуқароларнинг ҳуқуқ ва мажбуриятларини амалга ошириш ва ҳимоя қилиш учун 

васийлик ва ҳомийлик институти давлат томонидан ўрнатилган [1]. 

Дарҳақиқат, васийлик ва ҳомийлик вояга етмаган ёки муомалага лаёқатсиз деб 

топилган ёхуд муомала лаёқати чекланмаган фуқароларнинг ҳуқуқ ва 

мажбуриятларини амалга ошириш воситаси сифатида давлат томонидан ўрнатилган 

восита бўлиб, шу орқали давлат мазкур тоифадаги фуқароларни ҳимоя қилиш ва 

уларнинг ҳуқуқ ва манфаатларини кафолатлаш функциясини амалга оширади. 

Таъкидлаш лозимки, адабиётлар васийлик ва ҳомийлик асосан оилави-ҳуқуқий 

институт эканлиги қайд этилади. Бироқ мазкур инстут ўзининг моҳиятига кўра, бир 

вақтнинг ўзида оила, фуқаролик ва маъмурий ҳуқуқий институт эканлиги бир қатор 

мутахассислар томонидан эътироф этилган [2]. 

Васийлик ва ҳомийлик институти кўпроқ фуқаролик, оила ва айрим ҳолларда 

маъмурий ҳуқуқ нормалари билан ҳам тартибга солинади. Лекин айрим давлатлар 

васийлик ва хомийлик институтидан воз кечган. Австрия ва Германияда бу институт 

ўрнига вакиллик қўлланилмоқда [3]. 

Бир қатор мутахассислар ҳам ушбу фикрга қўшилган ҳолда васийлар ва ҳомийлар 

ўзларининг ҳуқуқ ва манфаатлари ҳимояланишига муҳтож бўлган вояга 

етмаганларнинг шахсий ва мулкий ҳуқуқларини ҳимоя қилиш мақсадидаги, 

ҳомийликнинг барча кўринишларини ўз ичига олган оила ва фуқаролик ҳуқуқининг 

комплекс бўлимидир, деган фикрга келишади [4]. Н.А.Ашурованинг фикрича, васийлик 

ва ҳомийлик оила ва фуқаролик ҳуқуқининггина эмас, маъмурий ҳуқуқ тизимининг ҳам 

таркибий қисмидир [5]. 

Мазкур фикрлар асосли эканлигини эътироф этган ҳолда Ўзбекистон 

Республикасининг Оила кодексида васийлик ва ҳомийлик оид энг муҳим ва асосий 

қоидалари белгиланган. Хусусан ОКнинг 173-моддасига биноан, васийлик ва ҳомийлик 

ота-онасининг қарамоғидан маҳрум бўлган болаларга таъминот бериш, уларни 

тарбиялаш ва уларга таълим бериш, шунингдек бундай болаларнинг шахсий ҳамда 

мулкий ҳуқуқ ва манфаатларини ҳимоя қилиш учун белгиланади. Зеро, муомалага 

лаёқатсиз фуқаро шахсини, унинг қонуний ҳуқуқ ва манфаатларини ҳимоя қилиш учун, 

шунингдек қонунда назарда тутилган ҳолларда мулкий ҳуқуқларини қўриқлаш учун 

васийлик ва ҳомийлик белгиланади [6]. 

Қоидага кўра, васийлик шундан иборатки, бунда муомалага лаёқатсиз шахс – ўн 

тўрт ёшга тўлмаган фуқаролар, руҳий касал ва ақли заифлар номидан васий сифатида 

ҳаракат қилади ҳамда ўзининг ҳаракатлари билан васийликка олинган шахс учун ҳуқуқ 

ва мажбуриятлар туғдиради. 

Ҳомийликда ҳомийлар қисман муомала лаёқатига эга бўлган шахсларга (ўн тўрт 

ёшдан ўн саккиз ёшгача бўлган фуқароларга) ўз ҳуқуқларини амалга ошириш, 

мажбуриятларни бажаришда ёрдам кўрсатадилар, шунингдек уларни учинчи 

шахсларнинг баъзан бўлиши мумкин бўлган ёмон ниятли ҳаракатларидан сақлайдилар. 

Ҳомийлик баъзи ҳолларда жисмоний камчиликлари бўлган, масалан, кўзи ожиз 

(кўрлик), майиблик сабабли ўз ҳуқуқларини ўзлари амалга ошира олмайдиган ва ҳимоя 

қила олмайдиган тўла муомала лаёқатига эга бўлган шахсларга нисбатан ҳам 

белгиланади. Бундай шахсларга нисбатан ҳомийликнинг вазифаси ҳуқуқлар олиш ёки 

уларни амалга ошириш билан боғлиқ турли ҳаракатларни улар учун бажаришдан 

иборат. 

Боланинг ота-онаси олти ойдан ортиқ муддатда бўлмаган ҳолларда, агар 

боланинг манфатлари учун зарур бўлса, уларга нисбатан ҳам васийлик ва ҳомийлик 

белгиланади [7].  

Васийлик ёки ҳомийлик ота-она вафот этганда, улар ота-оналик ҳуқуқидан 

маҳрум этилганда, уларнинг ота-оналик ҳуқуқи чекланганда, ота-она муомалага 

лаёқатсиз деб топилганда, улар касал бўлганда, ота-она узоқ муддат бўлмаганда, ота-

она болаларни тарбиялаш ёки уларнинг ҳуқуқ ва манфаатларини ҳимоя қилишдан 

бўйин товлаганда, шу жумладан, ота-она тарбиялаш, даволаш муассасалари ва аҳолини 

ижтимоий ҳимоялаш муассасаси ва шунга ўхшаш бошқа муассасадаги ўзининг боласини 

олишдан бош тортганда, болалар ота-она қарамоғидан маҳрум бўлган бошқа ҳолларда, 

шунингдек, вояга етган, суд томонидан муомалага лаёқатсиз ёки муомала лаёқати 

чекланган деб топилган шахсларга нисбатан уларни таъминлаш, тарбиялаш ва уларга 

таълим бериш мақсадида, шунингдек, уларнинг шахсий ва мулкий ҳуқуқлари ва 

манфаатларини ҳимоя қилиш учун белгиланади. 

Саломатлиги ёмонлиги сабабли мустақил равишда ўз ҳуқуқларини амалга ошира 

олмайдиган ва ўз мажбуриятларини бажара олмайдиган вояга етган, муомалага 

лаёқатли шахсларнинг илтимосларига биноан, уларнинг шахсий ва мулкий 

ҳуқуқларини ҳимоя қилиш учун уларга нисбатан ҳомийлик белгиланиши мумкин. 

Ф.М.Отахўжаев турли сабабларга кўра ота-она тарбиясидан ва унинг 

таъминотидан маҳрум бўлган вояга етмаган болаларни оилавий тарбияга яқин бўлган 

тарбияни таъминлайдиган воситалардан бири васийлик ва ҳомийликдир [8]. 

Ўзбекистон Республикасининг Конституцияси ва оила қонунчилигида ҳам, вояга 

етмаган болалар бир қатор мулкий ва шахсий-номулкий ҳуқуқларга эга бўлиб, ушбу 

ҳуқуқлар қонун асосида ҳимоя қилинади ва кафолатланади. Ўзбекистон Республикаси 

Конституциясининг 65-моддасида “фарзандлар ота-оналарининг насл-насабидан ва 

фуқаролик ҳолатидан қатъи назар, қонун олдида тенгдирлар. Оналик ва болалик давлат 

томониданмуҳофазақилинади”, деббелгилабқўйилган. Давлат ва жамият етим ҳамда 

ота-оналарининг васийлигидан маҳрум бўлган болаларни боқиш, тарбиялаш ва 

ўқитишни таъминлайди, болаларга бағишланган хайрия фаолиятини рағбатлантиради. 

Албатта, Асосий қомусимизда ушбу нормаларнинг мавжудлиги бошқа қонун 

ҳужжатларини ҳаётга татбиқ этишда дастуриламал бўлиб хизмат қилади [9]. 

Мазкур қонунлар вояга етмаганлар ва ёшларнинг ҳуқуқларини умумий жиҳатдан 

ҳимоя қилишга оид қоидаларни белгилаш билан бирга, ота-она қарамоғидан маҳрум 

бўлган болаларнинг манфаатларини ҳимоя қилишнинг ҳуқуқий усул ва воситаларини 

ҳам назарда тутади. Бунда вояга етмаган болаларнинг ҳуқуқларини ҳимоя қилишда 

васийлик ва ҳомийлик институтининг мақсад ва вазифалари, уни тайинлаш тартиби 

билан бирга, васийлик ва ҳомийликни юритишга оид алоҳида қоидаларнинг 

белгиланганлиги, васийлик ва ҳомийликнинг ота-она қарамоғидан маҳрум бўлган 

болаларнинг ҳуқуқларини таъминлашдаги энг мақбул ва самарали усул эканлигини 

кўрсатади [10]. 

Ҳуқуқшунос мутахассислар васийлик ва ҳомийликнинг моҳиятига тўхталиб ўтиб, 

мазкур институтнинг энг муҳим жиҳати вояга етмаганларнинг манфаатлари учун энг 

мақбул ҳуқуқий механизм эканлигини эътироф этишади. 

Васийлик ва ҳомийлик белгиланиши орқали фуқаронинг ҳуқуқ ва 

манфаатларини амалга оширишдаги муйян “тўсқинликлар” барҳам топади ва унинг 

муомала лаёқатига хос бўлган айрим жиҳатлар намоён бўлади. Масалан, васий ёки 

ҳомий томонидан амалга оширилган битим юзасидан ҳуқуқ ва мажбуриятлар васийлик 

ва ҳомийлик остидаги шахсда вужудга келади. Хусусан, васий томонидан сотиб олинган 

буюмга нисбатан мулк ҳуқуқи вояга етмаган шахсда бўлади. 

Васий ва ҳомий нафақат юридик ҳаракатларни, балки васийлик ва ҳомийлик 

остидаги шахснинг манфаатларидан келиб чиқиб фактик ҳаракатларни ҳам амалга 

оширадики, бу ҳолат унинг ҳаракатлари нафақат вояга етмаган ёки муомалага 

лаёқатсиз деб топилган шахснинг мулкий ҳуқуқларини амалга оширишга 

қаратилганлигини балки, унинг ижтимоий нуқтаи назардан ҳимоялашни ҳам назарда 

тутади. Бу эса васийлик ва ҳомийликнинг туб моҳияти давлатнинг ижтимоий ҳимоя 

функциясига йўналтирилганлигини кўрсатади ва ижтимоий ҳимояланган демократик 

бозор қонуниятларини ривожлантириш тенденциясига тўлиқ мос келади. Васийлик ва 

ҳомийликнинг бугунги кунда моҳиятини фақат вояга етмаганлар ва муомалага 

лаёқатсизларнинг ҳуқуқларини амалга ошириш ва ҳимоя қилишдан иборат деб 

ҳисоблаш, тўғри бўлмаслигини ҳам алоҳида таъкидлаш лозим. Зеро, бозор 

муносабатлари шароитида васий ва ҳомийлар ўз қарамоғидаги шахсларнинг номидан 

тадбиркорлик фаолиятини амалга ошириши, уларга тегишли тадбиркорлик 

тузилмаларини бошқариши, уларнинг қимматли қоғозлари билан боғлиқ 

операцияларини амалга ошириш ҳам мумкин ва бу ҳолатлар ҳам васийлик ва ҳомийлик 

институтининг функцияларига кириши лозим ҳам қонунчиликда ҳам айнан мазкур 

жиҳатлар акс эттирилиши мақсадга мувофиқ. Умуман олганда, васийлик ва ҳомийлик 

институтининг моҳияти бугунги ижтимоий-иқтисодий воқеъликларданкелиб чиқиб 

ўзгартирилиши ва замонавий ҳуқуқий воситалар билан ривожлантирилиши зарур. 

Л.Ю.Михееванинг фикрича, васийлик ва ҳомийлик ижтимоий ғамхўрликнинг 

тури сифатида ўзида вақтинча универсал индивидуал жойлаштириш шаклини 

ифодалайди ва қуйидагиларда намоён бўлади: 1) турли соҳавий мансубликка эга 

нормалар билан тартибга солинади; 2) васийликдаги ёки ҳомийликдаги шахс муомала 

лаёқатининг етишмаган қисмини тўлдириш учун, шунингдек, зарурий ҳолларда, 

уларнинг бошқа манфаатлари (масалан, болаларга тайинланган васийлик ва 

ҳомийликнинг қўшимча вазифаси – уларни тарбиялаш ҳисобланади) таъминлаш учун 

тайинланади; 3) васий (ҳомий)нинг васийликдаги (ҳомийликдаги) шахс манфаатлари 

учун юридик ёки фактик ҳаракатларни бажаришни назарда тутади; 4) васий (ҳомий) 

томонидан текинга ёки васийликдаги шахс, давлат ёки бошқа шахслар томонидан 

муқобил шартлар асосида амалга оширилади; 5) умумдавлат аҳамиятидаги вазифани 

ҳал этади, шу боис унинг тайинланиши ва лозим даражада амалга оширилиши давлат 

ҳокимияти органларининг ташкилий ва назорат фаолияти билан таъминланиши лозим 

[11]. 

Ю.В Ускова ижтимоий ёки бошқа муассасага жойлаштиришдан фарқли равишда 

васийлик (ҳомийлик) васийликдаги (ҳомийликдаги) ҳар бир шахсга индивидуал 

“ёрдамчи” бириктиришни назарда тутади. Васий (ҳомий) васийликдаги (ҳомийликдаги) 

шахс билан узоқ вақт бирга яшаши, унга кўп эътибор бериш ва ғамхўрлигидан келиб 

чиқиб, жойлаштиришнинг ушбу шакли бошқаларга қараганда афзал ҳисобланади [12]. 

В.А.Цветков “васийлик” ва “ҳомийлик” атамалари бугунги кунда юридик 

муомалада турли маъноларда фойдаланилади. Васийлик деганда, нафақат жисмоний 

шахс томонидан амалга оширилаётган ғамхўрлик тушунилади, балки вояга етмаган ёки 

муомалага лаёқатсиз шахсларнинг махсус тиббий ёки ижтимоий муассасада бўлишини 

ҳам тушунилади [13]. 

Васийлик ва ҳомийликнинг моҳияти айнан ўз васийлигидаги ва ҳомийлигидаги 

шахсларнинг ҳуқуқ ва бурчларини ҳимоя қилишни назарда тутади. Шу сабабдан васий 

ва ҳомийларнинг ўз васийлигидаги ва ҳомийлигидаги шахсларнинг ҳуқуқ ва 

бурчларини ҳимоя қилиш бўйича фаолияти, жумладан, судларда ҳам, бирон ишончнома 

ёки бошқа махсус ваколат берилишини талаб этмайди. Масалан, муомалага лаёқатсиз 

ёки муомила лаёқати чекланган шахсларнинг ҳуқуқ ва қонун билан муҳофаза 

қилинадиган манфаатларини судларда уларнинг қонуний вакиллари (ота-оналари, 

фарзандликка олганлар, васийлар, ҳомийлар) ҳимоя қилади (ЎзР ФПК 51-моддаси) ёки 

бунга кўмаклашади [14]. 

Ҳ.Р.Раҳмонқуловнинг фикрича, васийлик ва ҳомийлик ота-онасиз қолган ёки 

уларнинг ёрдамидан, ҳомийлигидан маҳрум бўлган болаларни тарбиялашни, уларнинг 

ҳуқуқ ва манфаатларини ҳимоя қилишнинг муҳим воситаларидан иборат. Бундай 

воситадан асосан болаларнинг ота-оналари вафот этганда ёки суд томонидан ўлган деб 

эълон қилинганда (ФКнинг 36-моддаси) ёки бедарак йўқолган деб топилганда (ФКнинг 

34-моддаси), суд томонидан улар муомалага лаёқатсиз деб топилганда (ФКнинг 30-

моддаси), ота-оналик ҳуқуқидан маҳрум қилинган ҳолларда (Оила кодексининг 79-80-

моддалари) фойдаланилади [15]. 

Васийлик ва ҳомийлик соҳасидаги муносабатларни қуйидаги гуруҳларга 

ажратиш йўли билан ўз вақтида Д.И.Мейер васийлик ва ҳомийликнинг ўзига хос 

хусусиятларини очиб берган эди: 

1. Васийнинг васийликдаги шахс билан муносабатлари мулкий ва шахсий 

алоқалар билан боғлиқ. Васийга васийликдаги шахсга нисбатан ота-онанинг ўз боласига 

нисбатан ҳокимият ҳуқуқи тегишли бўлади ва васийнинг васийликдаги боланинг 

шахсига нисбатан бевосита мажбурияти – унга тарбия бериш ҳисобланади. 

2. Васийликдаги шахснинг мол-мулкига нисбатан муносабат васийликдаги 

шахснинг вакили сифатида ҳаракатларни амалга ошириш ҳуқуқларини ифода этади. 

Бунда биринчи навбатда, васийликдаги шахснинг мол-мулкини унинг эҳтиёжлари учун 

сарфлаш, шунингдек унинг мол-мулкини сақлашга эътибор қаратилади. 

3. Васийнинг учинчи шахсга нисбатан муносабати бир томондан васийликдаги 

шахсга нисбатан ҳукмронлик ҳуқуқига эга субъект сифатидаги, иккинчи томондан 

васийнинг васийликдаги шахс қонуний вакили сифатидаги мақомидан келиб чиқади. 

4. Васийлик бир эмас, бир нечта васий томонидан ифодаланганда ва баъзан васий 

билан бирга, ҳомий ҳам тайинланганда, васийлар ўртаси, шунингдек васий ва ҳомий 

ўртасида муносабат юзага келади. 

5. Васийнинг васийлик идораси билан муносабати. Бу ҳолда васий васийлик 

идорасининг назоратида бўлади ва ундан тпошириқ, фармойишлар олади [16]. 

Юқорида фикрларни умумлаштириб, васийлик ва ҳомийликнинг моҳияти 

васийликдаги шахсга нисбатан ота-она ғамхўрлигини босиш мақсадида, давлат 

томонидан белгиланган тартибот асосида тегишли шахс томонидан ваколатли 

органларнинг бевосита тайинлаши ва назорати остида амалга ошириладиган, 

ижтимоий ғамхўрликка муҳтож шахсларнинг мулкий ва шахсий номулкий ҳуқуқларни 

амалга ошириш, уларни тарбиялаш ва моддий ҳам маънавий қўллаб-қувватлашнинг 

ўзига хос алоҳида шакли эканлиги билан белгиланиши, таъкидлаш лозим. 

